
Uunga siunnersuut:  

Nunat tamalaat niueqatigiinnikkut suliniaqatigiiffiannut (WTO) ilaasortanngornissaq 

siunertaralugu, ilaasortanngorniarnermik sapinngisamik piaarnerpaamik 

aallartitsinissaannik, Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Jørgen Rosbach, Demokraatit) 

 

pillugu  

 

Inuussutissarsiornermut Aatsitassanullu Ataatsimiititaliap  

 

siunnersuutip aappassaaneerneqarneranut  

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai:  

 

Inatsisartunut ilaasortaq Mimi Karlsen, Inuit Ataqatigiit, siulittaasoq 

Inatsisartunut ilaasortaq Juno Berthelsen, Naleraq, siulittaasup tullia 

Inatsisartunut ilaasortaq Napaartoq Isak Petrussen, Demokraatit  

Inatsisartunut ilaasortaq Vivian Motzfeldt, Demokraatit 

Inatsisartunut ilaasortaq Aqqalu C. Jerimiassen, Atassut 

 

UPA2026-mi ulloq 3. juni siullermeerinninnerup kingorna ataatsimiititaliap siunnersuut 

misissorpaa.  

 

Siunnersuutip imarisaa siunertaalu 

Siunnersuut nunat tamalaat niueqatigiinnikkut suliniaqatigiiffiannut (WTO) 

ilaasortanngornissap suliniutiginissaata aallartinnissaanut tunngassuteqarpoq.  

 

Nunarput Danmarkip WTO-mut ilaasortaanera aallaavigalugu ullumikkut WTO-mut 

ilaasortaavoq, nunarpulli tamatuma peqatigisaanik Danmarkitulli EU-mut ilaasortaanngilaq, 

Danmarkillu niuernermut oqartussaaffik EU-mut tunniunnikuullugu. 

 

Siunnersuutip Inatsisartunit siullermeerneqarnera 

Siunnersuutip Inatsisartuni siullermeerneqarneranut Naalakkersuisut allannguutissatut 

siunnersuummik imaattumik saqqummiussipput:  

”Naalakkersuisut peqquneqarput, WTO-mi nammineq ilaasortaanermi pitsaaqutissat, 

ajoqutissallu pillugit nalunaarusiussasut. 2027-mi upernaakkut ataatsimiinnissaq sioqqullugu 

nalunaarusiaq agguaanneqassaaq”.  

 

Siunnersuut oqallisigilluarneqarpoq aammalu nunatta WTO-mut nammineq 

ilaasortanngornissaa pillugu anguniakkat pingaarnerit ataatsimut isigalugu taperserneqarlutik.  

 

Naalakkersuisulli allannguutissatut siunnersuutaat aamma taperserneqarpoq.  

 

Tamanna tunngavigalugu siunnersuut Inuussutissarsiornermut Aatsitassanullu 

Ataatsimiititaliamit suliarineqartussanngorlugu ingerlateqqinneqarpoq.  

 

Siunnersuutip aningaasatigut kingunerisassai 

Aalajangiiffigisassatut siunnersuutip piviusunngortinneqarnerani aningaasaqarnikkut 

allaffissornikkullu kingunerisassat siunnersuutip tunngavilersuutitaani 

nassuiaatigineqartassasut Inatsisartut suleriaasianni § 33, imm. 1-imi allassimavoq. 

 

WTO-mi ilaasortaaneq alaatsinaattutut inissisimaneq imaluunniit WTO-mut 

ilaasortanngornissap suliniutiginissaata aallartinnissaa ilaasortaanermut ukiumoortumik CHF 

30.000-inik akiliuteqartarnermik nassataqassasoq Naalakkersuisunit 

paasissutissiissutigineqartoq aalajangiiffigisassatut siunnersuummi allassimavoq, taakkulu 

nunat tamalaat akornanni niueqatigiinnermi nunatta pissarsiassai malillugit naatsorsorlugu 

ukiumoortumik 240.000 kr.-it missaannut naapertortuupput, tak. § 37 naapertorlugu apeqqut 

normu 165-2025-mut akissut.  

 

WTO-p allattoqarfia nunallu ilaasortat allat peqatigalugit ataqatigiissaarinermut 

misissueqqissaarnermut peqataanermullu atatillugu allaffissornikkut aningaasartuuteqarnissaq 

naatsorsuutigineqartariaqartoq aammattaaq oqaatigineqarpoq. Angusaqarluarusussuseq 

suliallu aaqqissuunneqarnera taakku qanoq annertutiginissaannut apeqqutaassaaq. Inatsisitigut 

naleqqussaanissamut aningaasartuutaasinnaasut ilaasortanngornissap suliniutiginerata ilaatut 

ingerlaavartumik matussuserneqartassapput.  

 

Ataatsimiititaliap siunnersuummik suliarinninnera   

Ataatsimiititaliamit oqaatigineqassaaq isertitsissutaasinnaasunik nutaanik ineriartortitsinissaq 

nunatta siunissaanut pingaarutilerujussuummat. Tassunga atatillugu nunarsuarmut 

niueqateqarneq pingaarutilerujussuuvoq.  

 

Aammattaaq ataatsimiititaliamit oqaatigineqassaaq arlariinnik niueqateqarnissamut 

tunngaviusoq WTO-mut ilaasortaanissamik tunngaveqarmat. Taamaattumik Kalaallit Nunaata 

WTO-mut ilaasortanngornissamik suliniuteqarnissaa pissusissamisoorpoq, tassa 

eqqaamaneqassammat Kalaallit Nunaat namminerisaminik akitsuusersuinermik 

ingerlataqareermat aammalu Danmarki EU-p akitsuusersuineranut ilaasoq akitsuusersuinikkut 

peqatiginngimmagu.  

 

Ataatsimiititaliap oqaatigissavaa ilaasortanngornissap suliniutiginissaanut namminerlu 

ilaasortanngorsinnaanermut atatillugu soorunami aningaasartuuteqassammat.  

 

Ataatsimiititaliap inassuteqaatai  

 

• Amerlanerussuteqartut Demokraatineersut, Inuit Ataqatigiinneersut aamma 

Atassummeersut Naalakkersuisut allannguutissatut siunnersuutaat 

akuerisassanngorlugu inassutigaat.   

Taamatut oqaaseqarluni isumaliutissiissummullu allassimasutut paasinnilluni ataatsimiititaliap 

siunnersuut aappassaaniigassanngortippaa.  

 

 

 

 
 
 
 
 
 
 

 

 

 

 

 

 

 

 

Mimi Karlsen 

Siulittaasoq 

 

 

 

 

 

 

 

 

 

Juno Berthelsen  

Siulittaasup tullia 

 

 

 

Napaartoq Isak Petrussen 

 

   

 

 

 

 

 

 

 

Aqqalu C. Jerimiassen 

 

 

 

 

 

 

 

 

 

Vivian Motzfeldt 

 

 

 

 

 
 
 
 
 
 

 


